
MINUTI

KAMRA TAD-DEPUTATI

KUMITAT PERMANENTI DWAR L-AMBJENT U L-IPPJANAR TAL-IŻVILUPP 

IT-TLETTAX-IL PARLAMENT

LAQGĦA NRU. 10

It-Tnejn, 2 ta’ Lulju, 2018.

l-Kumitat Permanenti dwar l-Ambjent u l-Ippjanar tal-Iżvilupp iltaqa’ fil-Parlament, il-Belt Valletta, fil-4:47 p.m. 

L-Onor. Alex Muscat, Chairman tal-Kumitat, ippresjeda.

PREŻENTI

L-Onor. Clint Camilleri (Segretarju Parlamentari għall-Biedja, Sajd u Drittijiet tal-Annimali); l-Onor. Roderick Galdes (Segretarju Parlamentari għall-Akkomodazzjoni Soċjali); l-Onor. Jason Azzopardi; u l-Onor. Godfrey Farrugia (sostitut tal-Onor. Marlene Farrugia), kienu preżenti.  

Kien hemm preżenti wkoll, u ħadu sehem fid-diskussjoni, l-Onor. Ian Borg, Ministru għat-Trasport, Infrastruttura u Proġetti Kapitali; l-Onor. Josè Herrera, Ministru għall-Ambjent, Żvilupp Sostenibbli u Tibdil fil-Klima, u l-Onor. David Agius.

TALBA

L-Iskrivana tal-Kumitat qalet it-talba.  

MINUTI

Il-Minuti tal-Laqgħa Nru. 9 li saret fit-28 ta’ Mejju 2018, ġew konfermati. 

L-Onor. Godfrey Farrugia qajjem il-punt li minkejja li l-Kumitat kellu pendenti quddiemu diversi talbiet għad-diskussjoni, fosthom dik dwar id-demanju pubbliku, kien ilu xahar ma jiltaqa’.

Iċ-Chairman qal li l-prassi, fis-sena li kien ilu jiltaqa’ l-Kumitat f’din il-leġiżlatura, ma kenitx inbidlet. 

B’riferenza għall-punt li qajjem l-Onor. Farrugia rigward id-demanju pubbliku, l-Onor. Jason Azzopardi talab liċ-Chairman sabiex, f’isem il-Kumitat jibgħat ittra formali lill-Awtorità tal-Ippjanar peress li l-Kumitat kien ilu ammont ta’ xhur jistenna l-konklużjoni tal-eżerċizzju li l-Kumitat stess, f’laqgħa preċedenti, kien talab li jsir. 

Iċ-Chairman qal li kien se jikteb lill-Ministru responsabbli, lill-Awtorità tal-Ippjanar u lill-Awtorità tal-Artijiet, sabiex  jitlobhom jaġġornaw lill-Kumitat bl-iżviluppi. 




KORRISPONDENZA

Iċ-Chairman informa lill-Kumitat li kien irċeva din il-korrispondenza:
· Email datata 4 ta’ Ġunju 2018 mibgħuta mill-Onor. Godfrey Farrugia u l-Onor. Marlene Farrugia b’talba sabiex il-Kumitat jiddiskuti l-green enclaves u kif dawn jistgħu jiġu protetti aktar (Dok. 33); 
· [bookmark: _GoBack]Email datata 14 ta’ Ġunju 2018 mibgħuta mis-Sur Joseph Borg mill-Awtorità tal-Ippjanar b’informazzjoni dwar il-mod li bih ġie ffinalizzat il-Partial Local Plan Review taż-żona Taċ-Ċnus ix-Xewkija, Għawdex, liema pjan lokali kien ġie diskuss fil-Kumitat fil-leġiżlatura preċedenti (Dok. 34);
· Email datata 18 ta’ Ġunju 2018 mibgħuta mill-Onor. Godfrey Farrugia u l-Onor. Marlene Farrugia b’talba sabiex il-Kumitat jiddiskuti r-regolamenti għall-ħarsien tas-siġar (Dok. 35); u
· Email datata 18 ta’ Ġunju 2018 mibgħuta mill-Onor. Jason Azzopardi b’talba sabiex il-Kumitat jiddiskuti l-proġett tat-toroq arterjali fl-akkwati tar-Rabat u Ħ’Attard (Dok. 36).

Dwar it-tielet item ta’ korrispondenza ċ-Chairman qal li hu kien diġà nforma lill-Onor. Farrugia li kienet saret diskussjoni mal-Ministru responsabbli mill-Ambjent u li minnha ħareġ li malli jkun qiegħed jippreżenta l-liġi fil-Parlament, jagħmel ukoll preżentazzjoni lill-Kumitat dwar l-istess liġi. 


DISKUSSJONI DWAR TALBA LI SARET MILL-ONOR. JASON AZZOPARDI RIGWARD IT-TOROQ ARTERJALI FL-AKKWATI TAR-RABAT U H’ATTARD  (Dok. 36)

Iċ-Chairman stieden lill-Onor. Jason Azzopardi, lill-Ministru Ian Borg, u lill-Ministru Josè Herrera sabiex jagħmlu l-introduzzjoni tagħhom dwar is-suġġett.

Minbarra l-Membri preżenti, ħadu sehem fid-diskussjoni s-Sur Stephen Pace f’isem Attard Residents Environment Network; Prof. Maria Attard, Kap tad-Dipartiment tal-Ġeografija u Direttur tal-Istitut dwar il-Bidla fil-Klima u l-Iżvilupp Sostenibbli fl-Università ta’ Malta; il-Perit Simone Vella Lenicker, Viċi President tal-Kamra tal-Periti;  Dr. Ian Spiteri, Sindku ta’ Ħal Balzan;  Is-Sur Alfred Baldacchino; is-Sinj. Ghislaine Calleja u l-Perit Joanna Spiteri Staines f’isem Din l-Art Ħelwa; Dr. Michelle Tonna, f’isem il-Bicycle Advocacy Group; is-Sur Malcolm Vella Haber; is-Sur Victor Tonna; is-Sinj. Nadia Tonna; Dr. Peter Gatt; u l-Inġinier Frederick Azzopardi minn Transport Malta.

Kien hemm preżenti wkoll għal-laqgħa l-Perit Lara Mifsud mill-Kamra tal-Periti; is-Sur Lawrence Darmanin, is-Sur Henry Attard u s-Sur David Vella minn Transport Malta; Dr. Louise Spiteri, il-Perit Michelle Piccinino, is-Sinj. Paula Axiak, u s-Sinj. Aimee Brincat mill-Awtorità għall-Ambjent u r-Riżorsi; is-Sinj. Victoria Camilleri, is-Sinj. Bernice Vella u s-Sinj. Maria Grazia Cassar mill-Għaqda Din l-Art Ħelwa; is-Sur Stefan Cordina, Sindku ta’ Ħ’Attard; is-Sur Matthew Farrugia, is-Sur Steve Zammit Lupi u s-Sur Samuel Muscat mill-Bicycle Advocacy Group; is-Sinj. Suzanne Maas mid-Dipartiment tal-Ġeografija u Direttur tal-Istitut dwar il-Bidla fil-Klima u l-Iżvilupp Sostenibbli fl-Università ta’ Malta; is-Sur Nicholas Barbara minn Birdlife Malta; u s-Sinj. Anastasia Caruana Finkel minn Friends of the Earth Malta.

Fil-konklużjoni tiegħu ċ-Chairman qal li mil-laqgħa ħareġ li għalkemm id-diskussjonijiet dwar is-Central Link Project kienu ilhom li bdew, il-proċess tal-ippjanar kien għadu ma bediex, l-applikazzjoni kienet għad trid tiġi validata, u kulħadd kien se jkollu l-opportunità jissottometti s-suġġerimenti tiegħu waqt il-perjodu ta’ konsultazzjoni.  Huwa qal li jidher li kien hemm rieda tajba mill-Ministri konċernati sabiex il-proġett, fejn hu possibbli, jibqa’ jitjieb.



Fit-8:18 p.m. iċ-Chairman aġġorna l-Kumitat għal data u b’aġenda li kellhom jiġu kkomunikati aktar tard.

